
Qitiusumik allaffeqarfissuup kommuninillu sunniivigeqatigiinnerup aaqqissuuteqqinnissaa 
siunertaralugu aaqqissuusseqqinnermut isumalioqatigiissitamut suliakkiut  
 

Periutsit ataqatigiissaarinerlu  

Suliakkiut ulloq 21. august 2025 Naalakkersuisut aalajangerneratigut akuerineqarpoq. Taanna 2025-mi 
Naalakkersuisooqatigiinneq pillugu isumaqatigiissummi politikikkut anguniakkanik periutsinillu kiisalu 
Attassiinnarnissamut Ineriartortitsinissamullu Pilersaarut II-mi (ASP2) aaqqissuusseqqinnermut 
sammivik 3-mi “Pisortanik siunissamut qularnaarineq” taaneqartumi suliniutinik aallaaveqarpoq. 
Taanna malillugu pisortat ingerlatsiviat pisariinnerusumik, innuttaasunut qaninnerusumik 
pisariinnerusumillu, pingaarnertut suliassat, ilaatigut innuttaasut ineriartorneranni allannguutinik 
takutitsisut kiisalu piffinni aalajangeeqataaneq naapertuuttoq aallaavigalugu ilusilersorneqassaaq. 

Periutsit taakku pingaarnertut ataqatigiissumillu iluseqarput, pisortallu ingerlatsiviata 
ilusilersorneqarnera pillugu pingaarutilinnik suliniutini allani ersersinneqarnissaat 
tunngavissaatinneqarpoq, tassani assersuutigalugu nunaqarfiit isorliunerusullu peqqinnissaqarfiullu 
aaqqissuunneqarnera pillugit suliniutit ilanngullugit. 

Suliniutit taamaattut naapertuuttumik Politikikkut ataqatigiissaarisoqatigiit (PKG) ataanni 
Aaqqissuusseqqinnermut isumalioqatigiissitamik Aaqqissuussaanerlu pillugu ataatsimiititaliamik 
marloqiusamik suliaqarnissaq kiisalu politikikkut aaqqissuusseqqinnermi anguniakkatut 
oqaasertaliussanut akerliusunik aaqqissuusiortoqarnissaa pinaveersimatinniarlugu 
ataqatigiissaarneqarnissaasa qulakkeernissaat tunngavissaatinneqarpoq. 

Siunertaq  

Aaqqissuusseqqinnermut isumalioqatigiissitaq innuttaasunut qaninnerusumik, ataqatigiissumik 
suliassanillu isumalluutinillu pisariitsumik aaqqissuussineq aqqutigalugu pisortat ingerlatsivianik 
siunissamut isumannaarisinnaasunik kaammattuutinik aalajangernissamullu toqqammavimmik 
suliaqassaaq. 

Tassunga atatillugu pisariitsumik, eqaatsumik innuttaasunullu qanittumik ingerlatsinissaq pisortallu 
pingaarnertut isumagisassaannik naammassinninnissaq aallullugu pisariaqanngitsumik 
allaffissornertaqanngitsumik sulineq, Naalakkersuisooqatigiinnermut isumaqatigiissummi 
Attassiinarnissamullu Ineriartortitsinissamullu Pilersaarut II-mi (ASP2) periutsit naapertorlugit 
ingerlanneqassaaq.   

Suliassat qulequttallu (sulinermut atatillugu allattuiffik) 

Isumalioqatigiissitaq minnerpaamik qulequttanik tulliuttunik suliarinnillunilu kaammattuutinik 
tunniussissaaq, isumalioqatigiissitami aamma nammineerluni kiisalu misissueqqissaarnissat 
malitsigisaannik qulequttanik allanik, sulinermini pingaarnertut anguniakkanik periutsinillu 
tunuliaqutaasunik ikorfartuisinnaasutut nalilerneqartunik qaqilerisinnaasussaammat: 

A. Aaqqissuussaaneq, suliassat agguarneri ataqatigiissaarinerlu  
Namminersorlutik Oqartussat kommunillu akornanni suliassanik agguataarinninnermik misissuineq 
misissueqqissaarnerlu, tassani tulliuttut tunuliaqutaralugit kaammattuutaasinnaasunik 
saqqummiussineq ilanngullugu: 

- Ataatsimut sullissisunik allaffissornermilu ataatsimut atuuffinnik periarfissanik naliliineq, 
suliakkiummi pingaarnertut tunngaviit aallaavigalugit naapertuuttutut naliliinermi kiisalu 
Namminersorlutik Oqartussat kommunillu akornani missingersuutit pillugit 
isumaqatigiissummi pingaarnertut toqqammaviit aallaavigalugit:  

"Suliassat suliarisarnissaanni aallaaviusussaq tassaavoq suliassat oqartussaqarfimmi 
suliassat pitsaanerpaamik suliarineqartarfianni inissinneqartarnissaat. Tassunga 
atatillugu pisortat ataatsimoorlutik suliaqartarnissaannut periarfissaq aamma 
ilaasinnaavoq, matumani tamanna illuatungeriinniit tulluarnerpaatut 
nalilerneqarsimappat, pingaartumik pisortat susassaqarfiini digitaliseeriinissamut 
tunngatillugu." 

- Pisortat ataatsimoorussamik akiliisarnermik ingerlatsiffiannik pilersitsinissap 

naapertuunneranik sukumiisumik naliliineq, tak. aamma naalakkersuisooqatigiinnermut 
isumaqatigiissut  
 

Siulianiittunut atatillugu PKG-p ataani Aaqqissuussaanermut ataatsimiititaliap ataani sulinermut kiisalu 
Naalakkersuisut ataanni qitiusumik ikorfartuineq imaluunniit kommunini suliassanik isumaginninnermut 
atatillugu, ingammik isumaginninnermut utoqqarnullu immikkoortumi ataqatigiissaarineq 
pisariaqartinneqassaaq. 

Tassunga atatillugu ilapittuinissamik PKG-llu ataani sulinermi misissueqqissaarnernik sukumiisuni 
kiisalu aaqqissuussaanermik aningaasartuutinullu ilisimasanik nusutsisoqarsinnaaneranik 
pisariaqarsinnaavoq. 

B. Pisariillisaaneq, digitalinngorsaaneq malittarisassanillu pisariillisaaneq  
Tunngaviusumik isumagisat ajornerulersinnagit pisariillisaaviusinnaasunik suussusersineq, tassani 
ilanngullugit: 

- Inatsisinik atuuttunik allaffissornerup angissusaanut tunngatillugu 
aningaasartuuteqartitsisinnaasunik ilaatigullu akisunerulersitsisinnaasunik, ilaatigut oqartussat 
innuttaasunut suliarinninnerannik kinguarsaasinnaasunik misissuineq, misissueqqissaarneq  
nassuiaanerlu.  

o Isumalioqatigiissitap sulinera tassunga tunngasoq aallarniutaasumik misissuinermik, 
ilaatigut naalakkersuisoqarfiit attuumassuteqartut avataanillu soqutigisaqartut 
erseqqinnerusumik oqaloqatiginerat aallaavigalugu.  

- Inatsisit pisariinnerulersinneqarsinnaasut pillugit sukumiisunik kaammattuutaasinnaasunik 
saqqummiussinerup saniatigut isumalioqatigiissitap aamma makkunannga suliaqarnissaa 
ilimagineqarpoq:  

o Inatsisinik nutaanik siunnersuusiornermut periutsinik ilusilersuinermut 
kaammattuutinik saqqummiussineq kiisalu qanoq ililluni ingerlaavartumik 
aaqqissuussamillu inatsisinik siunertaminnut naapertuukkunnaartunik imaluunniit 
pisariaqanngitsumik pisortanut aamma innuttaasunut/suliffeqarfinnut 
allaffissornerulersitsisunik aaqqiinerup suliarineqarsinnaaneranut siunnersuusiorneq. 

o Inatsisinik atuutereersunik nalimmassaanissamut sukumiisunik siunnersuutinik 
misissueqqissaarneq saqqummiussinerlu, tassani malittarisassanik pisariillisaaneq 
inatsisinillu digitalinngortinneqarsinnaasunik suliaqarnerup imminut 
isumagisunngortitsinermik assigiiaarnermillu ikorfartuisiinnaanerat ilanngullugit. 
Tamatumani innuttaasut inatsisitigut illersugaanerat inatsisinillu tunngaviusumik 
periutsit ajornerulersinnagit. 

- Pisortat siunissami suleriaatsinik pisariillisaanermik, digitalinngorsaanermik 
silassorissuusianillu atuisinnaanerannut suliniutissanik saqqummiussineq. Tulliuttumi 
”Aaqqissuusseqqinnermi suleqatigiit” pillugit immikkoortumik ataqatigiiffeqarsinnaavoq, 
taamaassappallu erseqqinnerusumik nassuiarneqassaaq. 

 
C. Isumalioqatigiissitap digitalinngorsaaneq silassorissuusiallu pisariillisaanermik ikorfartuutitut 

atornissaannut periarfissat aamma ilanngutissavai, tassani allaffissornerup oqaatsit marluk 
atorlugit ingerlanneqarneranut kiisalu nutsigassanut atatillugu, tamanna assigiiaarnerusumik 
isumalluutinillu ileqqaarfiusumik suliassanik isumaginninnermut ilapittuisinnaatillugu. 
Itisiliisumik naliliineq tassungalu tunngasunik kaammattuutit immikkoortumi ”Qitiusumik 
allaffeqarfissuup ilusiligaaneranik isumalluutinillu atortussanngortitsisarneranik naliliineq” 
ilaassaaq.   
 

D. Aningaasaqarneq – ersarissuunermik, pingaarnersiuinermik toqqammavimmik 
pitsaanerusumillu aqutsinerup qulakkeernissaanut suliniutit  
- Aningaasartuutinik misissueqqissaarnermik maanna ingerlasumik ilanngussineq 

(assersuutigalugu ilinniartitaanermut immikkoortumi meeqqanillu inuusuttunillu 
angerlarsimaffiup avataanut inissiisarnermi) naliliillunilu aammalu naapertuuffiani 

misissueqqissaarnerunernik politikikkut pingaarnersiuinissanut kaammattuutinik 
ilapittuisinnaasunik kiisalu sulianik isumaginninnerup naammassinninnermut 
tunnganeruneranik qulakkeerinermut ilapittuineq.  

- Immikkoortuni allanik misissueqqissaarnernik ingerlasunik ataqatigiissaarineq. 
- Aningaasalersuinermi aaqqiissutinik piviusorsiortunik ingerlaavartumik 

iluanaarutissiisinnaasunik isumalluutinillu atugassanngortitsisinnaasunik 
kaammattuuteqarneq. 
 

E. Qitiusumik allaffeqarfissuup ilusilersugaaneranik isumalluutinillu atugassanngortitsineranik 
nalilersuineq  

Isumalioqatigiissitaq qitiusumik allaffeqarfissuup ataatsimut ilusiligaaneranik, aaqqissuussaaneranik 
immikkoortullu akornanni isumalluutinik atugassanngortitsisarneranik nalilersuissaaq. 

Aaqqissuussaanerup inuttaliinerullu siunissami politikikkut inuiaqatigiillu pisariaqartitaanik 
ersersitsinerata kiisalu isumalluutinik pingaarnertut immikkoortunut pingaarnerutinneqartunut 
atugassanngortitsisinnaajumalluni allaffissornerup eqaallisarnissaanut pisariillisarnissaanullu 
periarfissaqarneranik naliliinissaq siunertaavoq. 

Naliliineq makkunannga tunngaveqassaaq: 

- Maanna aaqqissuussaanermik inuttalersuinermillu misissuineq paasissutissanillu 
misissuineq, tassani piffissap ingerlanerani ineriartorneq ilanngullugu. 

- Sulianik piffissap ingerlanerani annertusiartortunik politikikkullu anguniakkanit 
ataasiakkaanit, naapertuukkunnaartunik pisariusunillu pilersunik misissueqqissaarneq.  

- Allaffissornernik ingerlatanik assersuunneqarsinnaasunik ajornanngiffiani 
naleqqersuussineq. Naleqqersuussanik naapertuuttunik pissarsineq aaqqissuussaanermilu 
periutsinik ataatsimut isiginnittunik, suliassat akornanni aaqqiissutinik periutsinillu 
immikkoortukkaartumik isigisunik annikillisaasunik siunnersuusiorneq. 

 
Naliliinermiissaaq qanoq marluinnik oqaaseqarnissamut piumasaqaatit suliassanik isumaginninnermut 
isumalluutinillu atuisarnermut sunniisarneranik, qanorlu allaffissornerup naapertuunnerpaamik 
ilusilerneqarsinnaaneranik qulaajaassaaq, taamaalilluni oqaatsitsigut piumasaqaatit allaffissornermik 
pisariaqanngitsumik kigaalaarnermilluunniit pilersitsiviunngitsumik iluaqutsiisinnaaqqullugu. 

Tassunga atatillugu isumalioqatigiissitap teknologimik mutimik silassorissuusiamillu nutserinernik 
oqaluttaanermillu suliassanik ikorfartuutaasinnaaneranik periarfissat misissoqqissaassavai, 
taamaalilluni marluinnik oqaaseqartumik sullissineq pisariinnerpaamik, assigiiaarnerpaamik 
isumalluutinillu ileqqaarfiunerpaamik ingerlanneqarsinnaaqqullugu, peqatigisaanillu innuttaasut 
oqaatsitigut pisinnaatitaaffii inatsisitigullu illersugaanerat attanneqarluni. 

Isumalioqatigiissitaq avataanit naapertuuttunik ikiorteqarluni suliassanik taakkunannga 
naammassinninnissaa, tassani aamma makku ilanngullugit: 

- Immikkoortunik isumalluuteqarfiuallaartunik suliassalluunniit inuiaqatigiinnut ersarissumik 
sunniuteqanngitsunik suussusiineq. 

- Ullutsinnut naleqqunnerusumik pingaarnersiukkamillu aaqqissuussinissamut, siunissami 
pisariaqartitanut aningaasanik atugassaqarnissamik pilersitsisumik kaammattuummik 
suliaqarneq. 

- Kinguneqaatinik nassuiaaneq aaqqissuussaanermillu inuttaqartitsinermillu 
aaqqiissutaasinnaasunut atuutilersitsinissamik pilersaarummik kaammattuuteqarneq. 

 
Tamatuma saniatigut ataatsimiititaliap, suliat ullumi pisortanit suliarineqartut, innuttaasunulli killilimmik 
sunniuteqartutut attuumassuteqanngitsutulluunniit nalilerneqartut pillugit aamma 
misissorsinnaassavai. Tamatumunnga ilanngullugu suliat uniinnartarneri pillugit siunnersuummik 
politikikut oqaluuserisassamik ilanngussisoqarsinnaavoq. Naliliineq tamanna periutsit aamma 
pilersaarutit pioreertut, tamatumunnga ilanngullugu Attassiinnarnissamut Ineriartortitsinissamullu 
Pilersaarut II-mi pilersaarut, sapinngisamik tunngavigissavai. 

Ataatsimiititaliap sulisut pillugit misissuinermini maanna isumaqatiginninniartarnermut aaqqissuussaq 
tamatumanilu atorfinitsitsisarneq massakkut pisortani eqaannerunissamik, nuuttarnissamik aamma 
piginnaasanik ineriartortitsinermik pisariaqartitsinernik ilapittuinersoq aamma misissorsinnaassavaa. 
Naliliinermi sulisitsisut suliffeqarfeqarfimmi akulikitsumik nuuttarfiusumi, ungasianit suliffiusumi aamma 
ilinniaqqiffiusarnerusumi qanoq tulluussarsinnaanersut aamma ilaasinnaapput. 

Qitiusumik allaffeqarfissuarmik misissueqqissaarneq isumalioqatigiissitap inaarutaasumik 
nalunaarusiaanut ilaatinneqassaaq, 2026-llu naanissaa sioqqullugu iluaqutsiipallassiinnaasaanut 
inernerugallartunik tunniussissalluni. Immikkoortoq ”Aaqqissuussaaneq, suliassanik 
agguataarinninneq ataqatigiissaarinerlu” naapertorlugu kaammattuutinik ataqatigiiffeqassasoq 
ilimagineqarpoq, inaarutaasumillu nalunaarusiornermut atatillugu soorunami eqqumaffigineqassalluni. 

F. Attaveqarneq aallaaveqarnerlu  
Isumalioqatigiissitap attaveqarnissamut pilersaarummik politikikkut naapertuussuteqartumik 
innuttaasunillu akuutitsinermik eqqummaarittumik pilersaarusiornissaa tunngavissaatinneqarpoq. 
 

Isumalioqatigiissitap sulineranut kaammattuutissanullu tunngatillugu pingaarnersiuineq 
angusaqarnissamillu pingaartitsineq 
 

Pisortat ingerlatsiviata suliassaminik isumaginninnerani pisariillisaanermik ineriartortitsinermillu 
politikikkut kissaatigineqartoq qulakkeerniarlugu, qanoq pisariillisaanerit naapertuunnerpaamik 
uuttorneqarsinnaallutillu nalilerneqarsinnaanerat kiisalu politikikkut periusissianik pilersaarutinillu 
akuerisanut sanilliunneqarsinnaanerata aallunneqarnissaa pingaaruteqarpoq.  

Sunniutit inernerillu qanoq isumagisassanik aaqqiinernut ilaatinneqarsinnaanerat isumalioqatigiissitap 
misissoqqissaassavaa, taamaalilluni ilaatigut suliniutinik ingerlatsinernillu inuiaqatigiinnit 
aningaasaqarnikkullu isigalugu siunertamut naapertuukkunnaartunik aaqqiillunilu, 
pingaarnersiueqqilluni immaqaluunniit matusinissat pisinaaqqullugit. Tamanna isumalioqatigiissitap 
nammineq kaammattuutaanut kiisalu siammasissumik ingerlatsinermi pioreersumi 
pilersaarusiornernilu ingerlasunut tunngatillugu. 

Taamaammat isumalioqatigiissitaq: 

- Aaqqissuusseqqinnerit sunniutaannik ingerlaavartumik uuttuisinnaanermut periutsinik 
takussutissanullu kaammattuuteqassaaq. 

- Iluatsittunut tunngavinnik malitseqartitsinermilu ersarissuunermik siunnersuuteqassaaq. 
- Allaffissornikkut nutaamik nalilimmik pilersitsiviunngitsumik nammakkiinani qanoq 

anguniakkanik malitseqartitsisinnaanermik naliliissaaq. 
 
Tassunga ilanngullugu isumalioqatigiissititaq immikkuualuttunut uuttorneqarsinnaasunut kiisalu 
tunngavigineqarsinnaasunut, naapertuuttumik anguniakkamik iluatsilluartumik naammassinninnermut 
inissiisinnaasunut siunnersuutinik saqqummiussissaaq. Taakku saniatigut qanoq, qanorlu 
akulikitsigisumik taakkunannga uuttuisarnissanut kiisalu qanoq tamanna ersarissuunissamut 
pisariaqartumut ilapittuisinnaaneranik kaammattuutinik saqqummiussissaaq. Anguniakkanik 
naammassinninneq aningaasaqarnermullu tunngasunik tunnganngitsunillu sunniutissanik 
angusaqarneq, siunissami aningaasanut inatsisinik suliaqarnermut kingornalu assigiinngitsunut 
ataqatigiissillugu aningaasanik atuinernut nassuiaatinut tunngatillugu pingaaruteqarluinnartuuvoq, 
tassani Nunatta Karsiata naatsorsuutaanut kiisalu EU-mik isumaqatigiissutinut tunngatillugu.  

Taamattaaq isumalioqatigiissitaq kaammattuutimini tulliuttunik aallussissasoq 
tunngavissaatinneqarpoq: 

- Suliassap ilaanik, pisariillisaanikkut pingaarnertullu isumagisassanik ajornerulersitsinani 
missingersuutini atugassanik pilertortumik iluaqutsiisinnaasunik tunniussinissamik 
pingaarnerutitsineq.   

- AIS2027-mut AIS2028-mullu atugassanik pilertortumik iluaqutaasinnaasunut 
siunnersuusiorneq. 

- Sukannersumik atorfinitsitsisarnermi politikimut siunnersuusiorneq, tassani immikkoortunik 
inuiaqatigiinnut pingaaruteqartuunngitsunik atorfinni ukiumut sulisorisanik 
annikillisaaffiusinnaasunik siunnersuusiorneq, taamaaliornermi innuttaasut katitigaaneranni 
allanngornissarujussuup malitsigisaanik pisortat ingerlatsivianni pingaarnersiueqqinnermik 
pisariaqartitsineq eqqarsaatigalugu.  

- Suliassamik siunissamut qaninnermut, siunissamut akunnattumut siunissamullu 
ungasinnermut sammisunik immikkoortitsineq, tassani iluanaarutinik, kinguneqaatinik 
aarlerinaatinillu uppernarsaasinnerit ilanngullugit. 

 

Aaqqissuusseqqinnermi suleqatigiit  

Isumalioqatigissitap sulinerminut atatillugu aaqqissuusseqqinnermi suleqatigiinnik 
aalajangersimasunik pilersitsinissaanut pisariaqartitsinermik pilertortumik naliliinissaa 
tunngavissaatinneqarpoq, tassani iluaqutit ajoqutillu nassuiarnerat ilanngullugu. Tamanna pillugu 
kaammattuutaasinnaasumi takutinneqassaaq: 

- Piginnaatitsissut suliassallu  
- Inuttaqarneq aaqqissugaaneralu  
- Politikikkut inissisimanera kalluuffiilu  

 

Tassunga atatillugu suliassanut soorlu atuutilersitsinermi malinnaaneq, atuuffinnik aqutsineq 
aaqqissuussaanermillu malitseqartitsinermut ataqatigiiffiusinnaasut isiginiarneqassapput. 

Piffissamut pilersaarut tunniussinerillu  

2025: Suliakkiut, suliap ingerlanissaanut pilersaarut, missingersuutinut takussutissiaq kiisalu 
ilaasortassanut siunnersuut august-septembarip qaammataani Naalakkersuisunut 
saqqummiunneqassaaq. PKG-p allatseqarfianik ataqatigiissaarinissamut isumaqatigiissutissatut 
siunnersuut tamanna sioqqullugu suliarineqassaaq. 

2026: Isumalioqatigiissitaq pilersinneqassaaq sulinerlu aallartinneqarluni. Aaqqissusseqqinnermi 
suleqatigiit pilersinneqarsinnaanerat pillugu nalunaarusiap ilaa 2026-p ukiuata affaani siullermi 
tunniunneqassaaq, iluaqutaasinnaasunullu siunnersuutinik sukumiisunik nalunaarusiap ilaa 2026-mi 
juunip qaammataani tunniunneqassaaq, taamaalilluni taanna AIS2027-mut 
ilaatinneqarsinnaaqqullugu, kingusinnerpaamik oktobarip aallartinnerani, taamaalilluni kaammattuutit 
Naalakkerusisut AIS2027-mut allannguutissatut siunnersuutiminnik isumaliutaannut 
ilaatinneqarsinnaaqqullugit. 

2027: Inaarutaasumik nalunaarusiaq aaqqissuussaanermut, aningaasaqarnermut, inatsiseqarnermut 
atuutilersitsinissamullu kaammattuutinik imaqartoq. Tassani 2028-mit aaqqissuusseqqinnermi 
suleqatigiinnik ataavartunik inaarutaasumik sinaakkutinut siunnersuut ilaassaaq, tamatumani siuliani 
taaneqartut apeqqutaatillugit. 

Katitigaanera  

Isumalioqatigiissitaq Namminersorlutik Oqartussani avataanilu immikkut ilisimasalinnik pisortat 
aningaasaqarnerannik, allaffissornerannik, inatsisilerinermik, digitalinngorsaanermik aqutsinermillu 
piginnaasalinnik katiterneqassaaq. Allatseqarfiup Aningaasaqarnermut Akileraartarnermullu 
Naalakkersuisoqarfiup ataani inissisimasup ataqatigiissaarineq ikorfartuinerlu PKG-p allatseqarfia 
qanimut suleqatigalugu isumagissavaa. 

Politikikkut inissisimaffik  

Isumalioqatigiissitaq Naalakkersuisunit pilersitaavoq. Isumalioqatigiissitap sulinerani politikikkut 
siammasinnerusumik attuumassuteqaqqullugu, politikikkut malinnaatitanik Inatsisartuni partiinit 
tamanit ataatsimik sinniisulimmik pilersitsisoqassaaq. Ilaasortat Inatsisartunut 
ilaasortaasariaqanngillat. 

Malinaatitat suliarissavaat: 

- Akuttunngitsumik sulinermik pingaarnermik malinnaaneq kiisalu pingaarnertut inerniliussat 
siuariartornerannik isumaliutinillu ilisimatinneqarneq. 

- Qulequttanik ajornartorsiuteqarfinnillu isumalioqatigiissitap isumaliutaanut 
suleriaqqinneranilu ilaatinneqarsinnaasunik oqaluuserinninneq tikkuussinerlu. 

- Malinnaatitat isumalioqatigiissitap periusaanut misissueqqissaarnernilluunniit ingerlataanut, 
attuumassuteqanngitsumik ingerlanneqartunut akuliunnissamut piginnaatitaanngillat. 
Taanna taamaallaat oqaloqatigiittarfittut politikikkullu isummersuutinik anngussisartutut, 
isumalioqatigiissitap kaammattuutaanut naapertuuttunik aallaavimmillu 
ikorfartuisinnaasutut atuuppoq. 

 

Missingersuutit isumalluutillu  

Isumalioqatigiissitap sulinera aningaasanut inatsimmi konto pingaarneq 20.01.16 aningaasanut 
inatsimmi ukiuni missingersuusiorfinni (2026-2029) naapertorlugu missingersuutinik sinaakkutit 
malillugit aningaasalersorneqarpoq. Tamatuma malitsigisaanik, ungasinnerusoq isigalugu 
isumalioqatigiissitap sulineranit iluanaarutissatut ilimagisat ivertinneqarput, taannalu 
isumalioqatigiissitap sulinermini piviusunngortinniagassatut siunnerfigissavaa.  

Aningaasat pisortatut atorfimmik, avataanit siunnersortinit isumalioqatigiissitallu ataani 
misissueqqissaarnernik matussutaassapput. 

 


